
VI





Cominsa câdo a fa e-e zuvenette
Se sun vestie de sgarza trafurà;
A vedile pân tante farfallette
Attiè da-o lûme che-e duvià strinà.

Atro che lûme! Se ne schissan l’êuggio
Andemmo in broddo eumme bullibè;
S’insciama o chêu, s’insciama o portafêuggio,
Se insciama di atri sciti delichè.

O gh’è chi cria forte a l’indecenza
Vedendo tanta grazia esposta a-o su;
Dev’esan quelle brûtte, in cunfidenza,
Che cattan a bellezza da-o sartù.

A donna no l’è vea che p’ese onesta
A dêuve passà a vitta in ta fasciêua;
Ah! quante muraliste fievan festa
Se ’n dio de pelle puesan mette fêua!...







VI





De Lûggio tûtti anfibi diventemmo,
Vivemmo mezo in tera e mezo in mä,
De conseguenza a vitta regulemmo
In moddo de no’ perde a carezzà.

Se ’na scignua s’incuntra a passeggiata
Se serca avvixinala in riva a-o mä,
S’invita a fa cun nui ’na barchezzata,
Oppûre se gh’insegna a.... gallezzà.

Se gh’intra a poco a poco in cunfidenza,
Se finze d’ese chêutti de pasciun,
E doppo avei piggiou quarche licenza
Se vegne sempre in tera a conclusiun.

De vôtte, amixi cai, a bell’umbrinn-a,
Che cun tant’arte gh’emmo prumezzou,
Ciappandula a ne lascia quarche spinn-a
Che pe’ rancala ne ghe vêu o Bulou[1].





	↑ Popolare maniscalco e medicastro.

